
Еңбектеген баладан еңкейген қарияға дейін түгел білсе керек. 1986 жылы болған оқиға елдің еңсесін көтеріп, отаншылдық отын маздатқан-тұғын. Халықтың сондағы тілегі көп ұзамай қабыл болып, тәуелсіздік туы ел көгінде желбіреді.
Қазақ елінің егемендігін, хал-қының азат өмір кешуін көру – ата-бабамыздың армандап кеткен тілегі. Олар бұл күнге жетпеді, алайда оның қадірін бүкіл болмысымен білді, болашақ ұрпағына соны тіледі. Жиырмасыншы ғасыр басындағы Отанымыздың тарлан тұлғаларының да Тәңірден тілеген тілектері – тәуелсіздік еді. Сол шақтың зиялылары барлық білімдері мен күш-қайратын ел егемендігі үшін жұмсады. Осы ұлы мақсат жолында қасық қаны қалғанша күресіп, тіпті жандарын құрбандыққа қиды.
Қазіргі таңда ғаламдағы барлық еңселі мемлекеттермен терезесі тең, иманға ұйыған егеменді елміз. Бұл бүгінгі елжанды аға-лардың жанпидалығының арқасы. Аллаға мың да бір тәубе. Алдыңғы ұрпақ халық алдындағы аза-маттық парызын өтеді. Тәуелсіз Қазақстан мемлекетін құрды. Егемендіктің ертеңі – бізге аманат. Тәуелсіздігімізді Алла тағала баянды еткей.
Қазақ – мұсылман халық, оның діні – Ислам екендігін Елбасымыз Н.Ә.Назарбаев үнемі биік мінбелерден айтып келеді. Сан ғасырлар бойы исламдық жолды ұстанған ата-бабаларымыз осы дінге лайықтап өз әдет-ғұрып, салт-дәстүрін, наным-сенімін қалыптастырған, әрі оны ұрпақтан-ұрпаққа жалғастырып отырған.
1991 жылы КСРО ыдырап, Одақтың құрамындағы елдер өз алдарына жеке мемлекет болып жатты. Солардың қатарында Қазақстан да болды. 1991 жылы 16-желтоқсанда Қазақстанның Жоғарғы Кеңесі “Тәуелсіздік пен мемлекеттің егемендігі туралы” заңды қабылдады. Ескеретіні, Қазақстан КСРО құрамындағы елдердің арасында ең соңғысы болып Тәуелсіздігі туралы заңды қабылдады. Бұл заң 1990 жылы 25-қазанда қабылданған Қазақстанның Егемендігі туралы Декларациямен бірге Қазақ елінің елдігін нығайта түсті.
Қазақстанның Тәуелсіздігін ресми түрде ең алғаш болып мұхиттың арғы жағында жатқан Америка Құрама Штаттары мойындады, екінші болып айдаһардай айбарлы Қытай, сонан соң Ұлыбритания мойындады. Оның артынан Моңғолия, Франция, Жапония, Оңтүстік Корея және Иран Ислам мемлекеті мойындады. Иран — Қазақстанның тәуелсіздігін мойындаған алғашқы мұсылман мемлекеті. Ал “Тәуелсіздігімізді ең алғаш болып бауырлас Түркия мемлекеті мойындады” деген сөздің ақиқат еместігін білгеніміз жөн. Түркия алғаш болып Қазақстанда өз елшілін ашты, бірақ тәуелсіздігімізді мойындауда он жетінші болды. Бұл деректі еліміз Тәуелсіздік алғаннан кейін Сыртқы істер министрінің орынбасары қызметін атқарған, елдің сыртқы саясат тұжырымдамасы авторларының бірі болған Вячеслав Ғиззатов келтірген. ҚР Сыртқы Істер министрлігінде тіркелген дипломатиялық құжаттарда Түркияның Қазақстан тәуелсіздігін ресми түрде мойындайтын протоколға 1992 жылдың 2-наурызы күні қол қойғандығы көрсетілген. Алғашықы күндері әлемнің салмақты елдері мойындап, кейіннен басқа да елдер мойындап жатты. Осылайша әлемдік саясат аренасында ҚАЗАҚСТАН деген мемлекет тәй-тәй басты. Небары бірнеше аптаның ішінде әлемнің көптеген беделді елдері Қазақ елінің тәуелсіздігін мойындап, дипломатиялық қатынастар басталды

